Ernstige bepeinsing – noodsaaklik vir elke gelowige!

Liturgie

Votum en Groetseën

Ps 84:1,2 (p.424)

Geloofsbelydenis

Ps 104:1,19,20,21 (p.510)

Wet uit Eksodus 20

Gebed

Ps 63:1,2,3 (p.310)

Skriflesing en Preek

Gebed

Liefdegawe

Ps 138:1,3 (p. 672)

Seëngroet

Teks

Psalm 63:7

Skets

Soms hoor ons dat om te mediteer groot waarde het vir 'n mens.  Wat beteken dit om te mediteer?  Kan (en mag) 'n Christen mediteer?

Op sy bed in die nag

Ps. 63 is 'n psalm wat ons iets leer van hoe Dawid groot probleme in sy lewe hanteer het.  Duidelik smag Dawid na die Here se teenwoordigheid.  Sy probleme is so groot dat dit selfs voorkom asof hy nie kon slaap nie.  Tog, wat doen Dawid om sy probleme te hanteer?

Nadenke en bepeinsing 

Dawid dink en peins na oor die Here. Om te peins is om doelbewus en ernstig na te dink. In die midde van sy probleme Dawid doelbewus besig om ernstig sy gedagtes op die Here te rig.  Hy sien die Here raak in die midde van sy probleem.  Die resultaat hiervan was dat hy verligting vir sy siel kon vind en in die Here kon roem.

Hoe om vandag reg te peins

Wanneer met meditasie bedoel word om te ernstig te dink, is daar niks mee verkeerd nie.  Soos uit Dawid se voorbeeld sien ons dat dit groot waarde vir 'n gelowige kan hê om ernstig sy gedagtes op die Here te rig. Waak egter: hierdie meditasie is iets heel anders as die meditasie wat Boedhiste en ongelowige mense beoefen – daarvan moet 'n gelowige wegbly. Ernstige nadenke (meditasie) oor God soos Dawid in psalm 63 gedoen het, is dan eintlik niks anders as ernstige gebed nie.  Elke gelowige moet dit gereeld beoefen, want daardeur groei jy in jou verhouding met God en kry jy krag en verligting in tye van nood. 

Preek

Geliefdes in ons Here Jesus Christus

· Die lewe loop soms snaakse draaie met 'n mens.  

· Elkeen van ons beleef soms moeilike tye. 

· Elkeen van ons worstel soms met ons emosies en gevoelens.  

· Om te lewe is nie altyd maklik of lekker nie.

Wat egter vas staan, is dat ons hierdie snaakste draaie en moeilikte tye moet hanteer.  Maar om dit te hanteer is nie altyd maklik nie!

Kom ons kyk uit ons teks hoe Dawid die slegte en moeilike in sy lewe hanteer het!

In Psalm 63:7 het ons gelees van Dawid wat op sy bed in die nag gedink en gepeins het.  Sommige Engelse Bybelvertalings vertaal die woordjie “peins” met “meditate”.   Voordat ons egter in meer besonderhede bestudeer wat Dawid besig was om te doen terwyl hy (in die taal van 'n Engelse vertaling) gemediteer het, moet ons iets meer van 

die agtergrond weet van waarom Dawid op sy bed gelê en peins het.

Gemeente, Psalm 63 begin met die woorde: “'n Psalm van Dawid, na aanleiding van sy verblyf in die Juda-woestyn.”  Hierdie woorde stel dadelik vir ons die konteks waarbinne hierdie psalm gedig is:  Terwyl Dawid hierdie psalm gedig het, het hy teruggedink aan 'n tyd toe hy in die woestyn was.

In die lewensgeskiedenis van Dawid wat in die boeke van Samuel en die Konings opgeteken is, word ten minste twee geleenthede genoem waar Dawid vir 'n tyd in die woestyn moes bly.

· Die eerste geleentheid was toe hy nog as jong man (voordat hy koning geword het) voor koning Saul moes uitvlug in die woestyn in.  Saul wou hom doodmaak omdat hy in Dawid 'n bedreiging vir sy koningskap gesien het.    

· Daar in die woestyn het Dawid verskeie kere die dood in die oë gestaar, 

· máár verskeie kere het Dawid ook letterlik die beskermende hand van die Here beleef.

· Die tweede geleentheid waar Dawid vir 'n tyd in die woestyn moes bly, was jare later toe hy al geruime tyd koning was.  Sy seun Absalom het teen hom in opstand gekom en die volk teen Dawid opgesweep. Dawid moes weer eens na die woestyn vlug om sy lewe te red.

Broers en Susters, na spesifiek wátter van hierdie tydperke wat Dawid in die woestyn moes bly Psalm 63 verwys, weet ons nie –  maar dit maar ook nie regtig saak nie.  Soos alle psalms is Psalm 63 'n gedig en 'n gedig druk baiekeer rou emosie uit.  Nou is dit opvallend dat ons in Psalm 63 emosies raaksien wat Dawid tydens beide hierdie tydperke in die woestyn moes beleef het.  

Hoor bietjie: 

· In vers 2 roep Dawid uit: 

“Ek soek U, o God, my God, 

ek dors na U;

ek smag na U...”

Hoor jy in hierdie woorde die donkerte, eensaamheid, bangheid, angs en gevoelens van verwerping en teleurstelling wat Dawid waarskynlik ervaar het tydens sy wegvlug – eers vir Saul én later vir Absalom?

· Verder, in vers 10 roep hy uit: 

“Maar hierdie mense wat my ondergang soek,

mag hulle wegsink in die dieptes van die aarde!

Mag hulle aan die swaard oorgegee word en aas vir die jakkalse word!”

Hoor jy in hierdie woorde die woede en toorn oor die vervolging en verraad wat hom te beurt geval het?

Duidelik was die tye wat Dawid in die woestyn gebly het nie vir hom maklik nie.  Die vraag is egter nou: hoe het Dawid hierdie bitter moeilike omstandighede hanteer?

In vers 7 kry ons die antwoord.  Twee keer na mekaar (die tweede keer effens anders as die eerste keer) sê Dawid dat hy wakker in die nag op sy bed gelê het.

Hoekom het Dawid ure lank wakker gelê en nie geslaap nie?  

Dawid het wakker gelê en nie geslaap nie  

omdat hy gedink en gepeins het.  

Broers en Susters, om te peins en om te dink is presies dieselfde ding. As jy peins dan dink jy net ernstig en diep.    

Wanneer jy dink of peins, dan kan jy verskeie dinge doen:   

· Jy kan dinge uit die verlede in herinnering roep.  

· Jy kan met jouself redeneer oor dinge wat huidiglik besig is om te gebeur.

· Jy kan ook oor die toekoms wonder, miskien beplan aan dinge wat nog moet gebeur.

Máár wat het Dawid volgens ons teks in die nagtelike ure gedoen?    

Jy, hy het gedink, máár hy het iets spesifieks gedink.  In ons teks staan daar:  “As ek aan U dink... oor U peins in die nag...”

Hoor jy? Dawid het te midde van die situasie waarbinne hy verkeer het oor en aan die Here gedink.  Dawid het (te midde van sy uiters moeilike omstandighede waarbinne hy in die woestyn vir sy vyande moes wegvlug) doelbewus (in die taal van baie Engelse vertalings) oor die Here gemediteer!

Gemeente, kom ons probeer ons indink hoe Dawid oor die Here in hierdie moeilike tyd moes gepeins het.

· Hy moes begin het deur sy huidige situasie voor die Here te stel.  Dit sou beteken dat hy doelbewus moes nagedink het oor die Here se teenwoordigheid in sy benarde omstandighede.

· Hy moes met die Here geworstel het oor wat hom te doen gestaan het om selfs net die volgende dag te kon oorleef.  

· Hierdie gedagtes kon lei tot herinnering aan hoe die Here hom al in die verlede teen sy vyande beskerm het.  Hy moes nagedink het oor hoe die Here hom al in die verlede van sy vyande gered en vir hom gesorg het.

Hierdie doelbewuste meditering oor God het 'n geweldige resultaat vir Dawid te weeg gebring.  In die twee verse wat Psalm 63:7 omring, sien ons wat die resultaat vir Dawid was.  

· In vers 6 staan daar: “ek (sal) U altyd roem met jubelende mond.”

· In vers 8 staan daar: “dan juig ek oor die beskerming onder u vleuels.”

Ja, 

· hy wat aan die begin van die psalm uitgeroep het van sy dors vir die Here, 

· hy roem en juig nou in die Here.  

· Hy juig en roem in die beskerming en versorging van die Here! 

Watter verligting en opheffing was daar nie nou vir die gemoed van Dawid nie!

· Watter teenstelling is hierdie gevoelens van jubel en juig oor God se bystand nie 

· teenoor die gevoelens van 'n smagting na God weens nood nie!

En dit alles is alleen maar bewerk omdat Dawid doelbewus aan en oor die Here gedink, gepeins het.

Gemeente, hierdie waarheid wat ons uit Dawid se lewe leer, kom in die Bybel nie net by Dawid voor nie.

Hierdie beginsel dat ernstige nadenke aan en oor die Here gemoedsverligitng bring, tref ons by elke geloofsheld in die Bybel aan.

· Dink maar aan Simson wat in die tronk van die Filistyne stil was voor die Here en daarna versterk deur die Here se krag sy grootste heldedaad kon verrig.

· Dink maar aan Jona wat deur die Here in die vis tot nadenke verplig was en wat daarna sy roeping kon uitvoer.

· Dink maar aan Paulus en Silas in die tronk wat met hul voete in die houtblok vasgesluit in die middel van die nag lofliedere tot die Here kon sing.

· Dink maar aan ons Here Jesus self wat die aan voor sy kruising in Getsemané stil was voor sy Vader in die hemel sodat Hy die volgende dag sy grootste offer kon bring.

Voorwaar, om gereeld en ernstig voor die Here stil te word en oor en aan Hom te dink, is 'n beginsel wat vir elke ware gelowige geld.

Kom ons kry 'n paar aanduidings uit Dawid se lewe 

oor hoe ons dit behoort te doen.

· In die eerste plek sien ons dat Dawid op sy bed aan die Here gedink het. Om in die aand op jou bed te lê is om stil te wees in jou eie privaatheid. 

Om ernstig oor die Here te kan nadink, beteken nou nie dat jy in jou bed moet lê nie, maar dat jy doelbewus stil en privaat moet wees.  Ander mense en dinge moet nie ons gedagtes van die Here kan aftrek nie.

· In die tweede plek sien ons dat dit nie vir Dawid 'n vreemde verskynsel was om op sy bed aan die Here te dink nie. Hy het dit gereeld gedoen.

Hieruit kan ons leer dat ons gereeld moet stilword om oor en aan die Here te dink.  

· Sover moontlik moet ons elke dag tyd maak om kwaliteit tyd met die Here deur te bring.  

· Ons moet onsself dissiplineer om gereeld oor en aan die Here te dink – selfs al is ons nie regtig lus om dit te doen nie.

· In die derde plek sien ons dat Dawid doelbewus op die Here gefokus het. Hy het nie op sy probleme en emosies gekonsentreer nie.  Hy het op die Here gekonsentreer – op hoe die Here in en om Hom aan die werk was.

Ook ons moet leer om doelbewus op die Here te fokus.  So maklik is daar dinge wat ons aandag van die Here aftrek. So maklik dink ons eerder aan ons probleme as wat ons aan die Here dink. 

Geliefdes, in 'n sekere sin het ons dat vandag makliker as Dawid.  Ons leef vandag in die tyd na die uitstorting van die Heilige Gees en ons het God se selfopenbaring in die Bybel.  

Ons hoef nie rigtingloos die Here te soek en verdwaald oor Hom na te dink nie.  

· Ons leer Hom deur sy Woord ken. 

· Ons kan ons lewenssituasie in sy Woord spieël, én deur sy Gees sal Hy ons rigting en perspektief gee.  

· Deur doelbewus en gereeld sy Woord te ondersoek, sal ons rigting in ons lewens kry.

Verder, om doelbewus ernstig oor en aan God te dink, is om te bid!

· deur met die Here te praat oor dit wat ons oor ons lewens uit sy Woord leer, kry ons verdere fokus. 

· Deur doelbewuste en gereelde gebed waarin ons die praktyk van dit wat ons uit die Bybel oor ons lewe leer aan die Here voorhou, kry ons krag en moed.  

Ja, kry ook ons verligting vir ons gemoed, sodat ons soos Dawid alleen maar in die Here wil roem en juig.

Aanmoediging

Gemeente, gelowiges is nie die enigste mense wat soek na maniere om die swaar en die moeilike van hierdie lewe te hanteer nie.  

Teenoor die manier waar ons nou uit die Woord van die Here gehoor het hoedat ons gereeld oor en aan die Here moet dink en ernstig peins (in die taal van sommige Engelse vertaling – mediteer), word daar vandag in die wêreld verskeie maniere en tegnieke voorgehou waarmee mense hul probleme moet hanteer.  So baie van hierdie maniere en tegnieke word ook meditasie genoem!  Dink hier maar aan Boeddhistiese meditasie tegnieke, en ook iets wat deesdae baie veld wen in ons eie samelewing – die sogenaamde Reiki tegnieke!
Ongelukkig is hierdie meditasie iets heel anders as wat die Bybel verkondig.  Hierdie wêreldse meditasie fokus nie op God nie, maar op jou as mens.  Deur die energie wat jy en mede-mediteerders opwek, kry jy klaarblyklik krag om met die lewe te kan voortgaan!

Duidelik is hierdie iets heel anders as wat ons nou uit die Woord van die Here geleer het.  Uit wat ons uit die Bybel oor ware meditasie geleer het, hou hierdie stand wêreldse meditasie nie stand nie.  

· Dit is nie onsself wat deur die energie wat ons opwek ons gemoedstemmings verlig nie.  

· Dit is alleen die Here wat deur sy Gees in ons werk wat ons uitkyk op die lewe en ons omstandighede verander.  

· Hy alleen kan dit doen, want deur sy Gees is Hy altyd teenwoordig in ons, se kinders, se lewens.

Ons moet egter doelbewus en gereeld op die Here fokus om sy bystand te onthou en te kan raaksien.  Daarom dat ons gereeld aan die Here moet dink en oor die Here moet peins. Hierdie moet 'n belangrike deel van elke dag van ons lewens uitmaak!

Gemeente, die groot kerkhervormer, Martin Luther, het hierdie beginsel eendag so uitgedruk:  Hoe meer dinge ek in 'n dag het om te doen, hoe langer moet ek bid (dit is: ernstig aan en oor die Here dink), anders sal ek nie die krag en tyd hê om alles te doen nie.

Broer en Suster, is hierdie beginsel ook waar van jou lewe?

AMEN

